Зямля, што нараджае паэтаў

Галоўным багаццем Мядзельшчыны заўсёды былі і застаюцца людзі, якія ўнеслі і ўносяць важкі ўклад развіццё і росквіт азёрнага краю. Маляўнічая прырода, багатая гістарычная і культурная спадчына Нарачанскага краю сталі крыніцамі творчасці многіх беларускіх пісьменнікаў, паэтаў, сцэнарыстаў, рэжысёраў.

Знаёмства з гісторыяй развіцця культуры,  літаратуры і  асветніцтва на Мядзельшчыне хочацца пачаць з мястэчка Будслаў. Будслаў вядомы не толькі сваім касцёлам бернардынцаў. Менавіта ў Будславе нарадзіўся таленавіты беларускі спявак,  арганіст і кампазітар Іаахім Глінскі (1853-1898). Ён пісаў музыку на вершы А. Міцкевіча,  У. Сыракомлі,  з’яўляецца аўтарам оперы “Паята”.

Будслаў – радзіма Янука Касцевіча – аўтара шматлікіх вершаў і паэм. Родам з гэтага мястэчка паэт,  перакладчык,  выдавец,  грамадскі дзеяч Эдуард Будзька (1882-1958) . Менавіта ён у 1918 годзе арганізаваў у Будславе гімназію.

З Будславам звязала больш за трыццаць два гады свайго жыцця заслужаны дзеяч культуры Беларусі,  педагог,  адна з першых выканаўцаў ролі купалаўскай Паўлінкі,  аўтар кнігі ўспамінаў пра культурнае жыццё Беларусі "Сцежкамі жыцця"  Паўліна Мядзёлка (1893-1974) .
У гісторыю беларускай літаратуры ўвайшоў і пасёлак Крывічы. Гэта радзіма пісьменніка,  грамадскага дзеяча Яна Ходзькі (1777-1851) і яго сына Аляксандра (1804-1891) – паэта,  фалькларыста,  філолага,  які быў асабіста знаёмы з А. Пушкіным,  В. Жукоўскім,  А. Міцкевічам.

У засценку ля Свіры нарадзіўся будучы фалькларыст,  этнограф,  паэт,  які ўсё жыццё прысвяціў вывучэнню культуры беларусаў Рамуальд Зянькевіч (1811-1868). Фальварак Каладзянка ля Шэметава  - малая радзіма беларускага і польскага паэта Францішка Каравацкага (1907- 1988). У вёсцы Скары нарадзіўся вучоны, педагог, археолаг,  перакладчык Міхаіл Мялешка (1892-1941)  вядомы пад літаратурным псеўданімам Міхалка са Скароў.

Таленавіты паэт-рэвалюцыянер Адам Гурыновіч (1869-1894) паходзіць з былога фальварка Кавалькі. Пісаў на беларускай, польскай, рускай мовах. Перакладаў творы польскай, рускай, украінскай літаратуры. З 1993 года яго імя носіць Слабадская сярэдняя школа.

Жыццёвыя сцежкі прыводзілі на Мядзельшчыну многіх знакамітых людзей: паэта-святара Казіміра Сваяка,  кампазітара,  публіцыста,  пісьменніка Альбіна Стаповіча,  пісьменніка Ігната Ходзьку,  мастака і пісьменніка Язэпа Драздовіча. 
Пэўны час жыў і вучыўся ў Мядзеле і вядомы беларускі паэт Уладзімір Дубоўка,  імем якога названа адна са школ райцэнтра. На будынку ёсць памятная шыльда, а ў адным з пакояў школьнага музея - мемарыяльная зала з экспанатамі, якія расказваюць пра жыццёвы і творчы шлях слыннага пісьменніка. На працягу трох гадоў навучаўся ў Свірскай школе будучы пісьменнік Артур Цяжкі (1943-1984) .

У вёсцы Рудзевічы Сваткаўскага с/Савета прайшло дзяцінства вучонага,  філосафа,  аўтара некалькі кніг Анатоля Шастаковіча (нар. у 1929 г.).  У пачатковай школе вёскі Носавічы на працягу чатырох гадоў настаўнічаў Аркадзь Чарнышэвіч (1912-1967),  аўтар кніг “Зосін лужок”, “На сажалках”, “У адной сям’і”. У Сырмежскай школе настаўнічаў беларускі крытык і літаратуразнавец,  празаік Віктар Каваленка (1929-2001 )  

Шчодрая на таленты Мядзельская зямля ўзгадавала мовазнаўцу Яўгена Рапановіча (1929-1987) – аўтара зборніка “Беларускія прыказкі”,  паэта і мастака Уладзіміра Місуна (1928-1982),  вядомага фалькларыста Лію Салавей (нар. у 1934 г) ,  вучонага,  археолага,  аўтара навуковых артыкулаў і кніг Яраслава Звяругу (1928-2011) , гісторыка,  археолага,  мастацтвазнаўцу, пісьменніка Міхаіла Чарняўскага (1938- 2013 г) ,  літаратурнага крытыка,  літаратуразнаўцу Генадзя Шупеньку (1936-2010),  мовазнаўцу,  аўтара кніг і дапаможнікаў для настаўнікаў Алеся Каўруса (нар. у 1935 г) .

Імгненна кароткае жыццё пражыў настаўнік,  краязнаўца,  літаратуразнаўца Мікола Пашкевіч (1936-1972) . Гэта аўтар першай на Беларусі кніжкі “З вопыту работы літаратурнага гуртка”,  у пасяджэннях ягога прымалі ўдзел Максім Танк,  Янка Брыль,  Васіль Быкаў,  Ніл Гілевіч, Уладзімір Караткевіч,  Рыгор Барадулін і інш. Менавіта памяці Міколы Пашкевіча прысвечана аповесць В. Быкава “Абеліск”.

Яркі след у літаратуры пакінуў паэт,  перакладчык,  драматург,  рэжысёр,  сцэнарыст і акцёр Яўген Шабан (1936-1982) . Нарадзіўся Яўген Шабан у вёсцы Калодзіна Занарацкага с/Савета. З-пад яго пяра выйшлі паэтычныя зборнікі “Нарачанка”, “Чырвоныя сумёты”, шэраг п’ес. Яўген Шабан перакладаў на беларускую мову творы М. Шолахава,  Н. Думбадзе,  В. Шукшына.

Менавіта Мядзельшчына з’яўляецца калыскай паэта, журналіста Мечыслава Шаховіча (1933-2008) . Яго вершаваныя радкі прасякнуты павагай да роднай зямлі і яе культурнай спадчыны,  услаўленнем чалавека працы,  асэнсаваннем нашага гераічна-трагічнага мінулага.

Вёска Юшкавічы  - малая радзіма паэта і пісьменніка,  члена Саюза пісьменнікаў Беларусі Аркадзя Нафрановіча (1936-2015 ) ,  аўтара некалькі кніг. Аўтару ўласціва разнастаўнасць тэм,  тонкая назіральнасць і лірызм.

На літаратурнай карце Мядзельшчыны пазначна і імя Адольфа Варановіча (1940- 2001) мастака і літаратара,  аўтара зборнікаў апавяданняў “Высокі падмурак”,  “Агні хат”,  “Жывая душа” .

Пасля заканчэння факультэта журналістыкі Беларускага дзяржаўнага ўніверсітэта жыве і працуе ў Мінску ўраджэнец вёскі Сіманы Вячаслаў Лапцік (нар. у 1952) . З 1977 года выступае ў рэспубліканскім друку як аўтар мастацкай прозы. З’яўляецца аўтарам некалькіх кніг, дзе змешчаны артыкулы, нарысы, апавяданні. Многія творы прысвечаны роднай Нарачы.

У штотыднёвіку “Літаратура і мастацтва”, часопісе “Полымя” не раз друкаваліся вершы журналіста па прафесіі, ураджэнкі Мядзеля Тамары Кручэнка. У 2006 годзе яна была прынята ў Саюз пісьменнікаў Беларусі, а праз год выйшаў з друку яе невялікі зборнік “Край бацькоўскі”.

Хочацца ўзгадаць імя добра вядомага паэта Мар’яна Дуксы (нар. у 1942) . Радзімай паэта з’яўляецца вёска Каракулічы,  што ў Занарацкім с/Савеце. Выйшла з друку звыш дзясятка яго паэтычных зборнікаў,  новыя вершы часта друкуюцца на старонках “Полымя”,  “ЛіМа” і іншых выданняў.

Вёска Пількаўшчына -  радзіма не толькі сусветна вядомага Максіма Танка. Яна падаравала нам паэта-песенніка і перакладчыка Іосіфа Скурко (1938-1989). Менавіта да яго вершаваных радкоў пісалі музыку вядомыя беларускія кампазітары Ігар Лучанок,  Кім Цесакоў,  Рычард Буцвілоўскі.
Звыш трох дзясяткаў гадоў творчай дзейнасці за плячыма паэта,  педагога,  лінгвіста, аўтара сямі паэтычных зборнікаў Міколы Шабовіча (нар. у 1959 г - ) Паэт-лірык,  паэт-пессеннік,  паэт-сатырык,   працуе на пасадзе дацэнта кафедры беларускага мовазнаўства Беларускага дзяржаўнага педагагічнага ўніверсітэта імя Максіма Танка. Малая радзіма Міколы Шабовіча – невялічкая вёска Бадзені на Мядзельшчыне,  у якой па словах аўтара “трыццаць тры двары”. Кніга гумару «Хор болей не спявае» адзначана  рэспубліканскай літаратурнай прэміяй «Залаты Купідон» як лепшая кніга 2008 года ў намінацыі «Сатыра і гумар». На вершы М. Шабовіча напісана больш як 170 песень, некаторыя з іх гучалі на Нацыянальным фестывалі беларускай паэзіі і песні ў Маладзечне і Міжнародным фестывалі мастацтваў «Славянскі базар у Віцебску». 
Глыбокія мядзельскія карані ў пісьменніка і краязнаўца Ігара Пракаповіча. Нарадзіўся ён у Паставах, але кожнае лета ў маленстве, ды і зараз часта бывае на радзіме бацькоў у вёсках Шыкавічы і Брусы. Працуе настаўнікам геаграфіі СШ №1 і гімназіі ў горадзе Паставы. З’яўляецца членам Саюза пісьменнікаў Беларусі (з 1994 г.), членам Вучонага савета Беларускага геаграфічнага таварыства, старшынёй Пастаўскай раённай арганізацыі Таварыства беларускай мовы. У сферу інтарэсаў уваходзяць літаратура, геаграфія, гісторыя, тапанімія, педагогіка, краязнаўства. І. Пракаповіч аўтар каля 40 кніг па краязнаўству і зборнікаў паэзіі. У мінулым годзе выйшла ў свет кніга Ігара Міхайлавіча пра наш раён “Край беларускага сэрца - Мядзельшчына”.
Прадстаўнікамі сучаснай беларускай паэзіі,  якая нараджаецца з жыцця і адлюстроўвае яго ва ўсёй складанасці і супярэчлівасці з’яўляюцца Наталля Капа (нар. У 1973г.) і Рагнед Малахоўскі (нар. у 1984 г). Наталля Казапалянская (літаратурны псеўданім Наталля Капа) аўтар паэтычных зборнікаў “Панна каханка” і “Бэзавыя дрэвы”. Яе новыя вершы перыядычна з’яўляюцца на старонках рэспубліканскіх літаратурна-мастацкіх выданняў. У творчым здабытку маладога, але  даволі самабытнага паэта Рагнеда Малахоўскага кнігі вершаў “Беражніца”, “Клічнікі дажджу”, “У дзённай мітусні”, “Жыві”.  Акрамя паэзіі захапляецца фатаграфіяй, складае электронную музыку. Яго вершы перакладаюцца на рускую, балгарскую, французскую і іншыя мовы.

Сённяшнія літаратурныя рэсурсы Мядзельшчыны можа і не такія ўжо багатыя ў параўнанні  з іншымі рэгіёнамі,  але тым не менш нам ёсць кім ганарыцца. Хочацца ўзгадаць тых аўтараў,  якія нарадзіліся за межамі раёна,  аднак іх лёс склаўся так,  што менавіта Мядзельшчына стала тым краем,  да якога яны прыпісаны. У Саюзе пісьменнікаў Беларусі Мядзельшчыну сёння прадстаўляюць: Мікола Маскевіч (нар. у 1945 г) – паэт,  аўтар некалькіх зборнікаў з вершамі,  жартамі,  паэмамі. Атрымаўшы педагагічную адукацыю і размеркаванне на працу ў наш раён, Мікола Сямёнавіч шчыра працаваў на ніве асветы,  а зараз знаходзіцца на заслужаным адпачынку,  жыве на беразе возера Нарач. І, вядома, піша новыя творы. Выйшлі кнігі “Сіні вір”, “Калядныя маразы”, “Цукеркай і дзягай”, «Святло твайго акна», «Казкі нашага двара».
На працу ў рэдакцыю раённай газеты “Нарачанская зара” трапілі ў свой час Павел Жукаў і Аляксандр Быкаў. Гэта было яшчэ ў 80-ыя гады мінулага стагоддзя. Як з газетай,  так і з Мядзельшчынай Павел Сямёнавіч і Аляксандр Генадзьевіч трывала звязалі свой лёс.

Павел Сямёнавіч – галоўны рэдактар раённай газеты “Нарачанская зара”,  член Саюза журналістаў і Саюза пісьменнікаў Беларусі, лаўрэат міжнароднага конкурсу “Крымская жамчужына”, лаўрэат  рэспубліканскага творчага конкурсу “Залатое пяро”. Аўтар кніг нарысаў і апавяданняў “Той бераг далёкі”(2004) і “У азёрнай маёй старонцы”(2012). На старонках “Полымя”,  “Нарачанскай зары” час ад часу друкуюцца нарысы П. Жукава,  якія прывабліваюць тэмамі вернасці зямлі бацькоў,  грамадзянскага абавязку і вядома,  распавядаюць пра нашых землякоў. 
Аляксандр Быкаў – працаваў загадчыкам аддзела эканомікі і рыначных адносін раённай газеты. Вершы пачаў пісаць яшчэ ў Барысаве, дзе быў членам літаратурнага аб’яднання “Бярэзіна”, але паэтычны талент паэта раскрыўся на Мядзельшчыне. Менавіта тут напісаліся яго лепшыя вершы, склаліся паэтычныя зборнікі “Целую руки женщины моей” (1990), “Кветка-папараць”(2005), “Пад небам бусліным” (2007), “Бабуліны макі”. Паэтычны зборнік “За межы круга” прызнаны лепшай кнігай паэзіі 2013 года, яе аўтар стаў лаўрэатам літаратурнай прэміі «Залаты Купідон», якая была ўручана А. Быкаву на Свяце беларускага пісьменства ў Заслаўі. Аляксандр Быкаў даволі часта сустракаецца з чытачамі,  знаёміць са сваімі новымі творамі,  якія перыядычна друкуюцца на старонках перыядычных выданняў(слайд).

І,  вядома, кароткі экскурс па літаратурнай карце Мядзельшчыны трэба закончыць аповедам пра асобы,  якія сваім самабытным талентам унеслі і ўносяць важкі набытак у культуру Беларусі. Гэта тры зоркі першай велічыні: народная артыстка Беларусі Марыя Захарэвіч.   Народны мастак Васіль Пятровіч Шаранговіч і народны паэт – Максім Танк Актрыса Нацыянальнага акадэмічнага тэатра імя Я.Купалы, народная артыстка Беларусі, лаўрэат Дзяржаўнай  прэміі Рэспублікі Беларусь, ганаровы грамадзянін Мінскай вобласці і Мядзельскага раёна, пераможца ІV  рэспубліканскага  конкурса  “Жанчына года” у намінацыі “Жанчына - легенда”. Вядома гэта наша Марыя Георгіеўна Захарэвіч, ураджэнка вёскі Навасёлкі. Не так даўно Марыя Георгіеўна адсвяткавала свой 80-гадовы юбілей. З гэтай нагоды народную артыстку павіншаваў Прэзідэнт Рэспублікі Беларусь А.Г. Лукашэнка. “Сёння Вы – адна з самых яркіх зорак беларускага драматычнага тэатра, захавальніца лепшых традыцый нацыянальнай акцёрскай школы. Вашы вопыт і майстэрства з’яўляюцца для творчай моладзі выдатным прыкладам нястомнага  служэння мастацтву і сваёй Радзіме”, - гаворыцца ў прывітанні. 

Васіль Пятровіч Шаранговіч вядомы ва ўсім свеце мастак-графік, лаўрэат Дзяржаўнай прэміі Беларусі, заслужаны дзеяч культуры Польшчы, акадэмік Міжнароднай акадэміі навук Еўразііі, прафесар, ганаровы грамадзянін  Мядзельскага раёна. За 30 гадоў творчай працы ў Акадэміі мастацтваў Беларусі ім падрыхтавана цэлае пакаленне мастакоў-графікаў. Таленавіты чалавек таленавіты ва ўсім. Не так даўно Васіль Пятровіч прыемна здзівіў сваёй аўтабіяграфічнай аповесцю  пад назвай “Ген жыцця”. З непаўторнай пяшчотай і замілаваннем аўтар распавядае  ў сваёй кнізе пра дарагі сэрцу Нарачанскі край, свае карані, пра вёсачку Качаны, дзе прайшло яго дзяцінства. Кніга Шаранговіча вучыць ганарыцца гісторыяй сваёй краіны. Васіль Шаранговіч поўны смелых творчых задумаў, жадання працаваць на карысць роднай Бацькаўшчыны. У куроротным пасёлку Нарач рыхтуецца да адкрыцця карцінная галерэя мастака, для якой ён перадае 120 сваіх палотнаў.
7 красавіка споўніцца 85 гадоў з таго часу, калі ўпершыню пад вершам “Заштрайкавалі гіганты-коміны” з’явіўся псеўданім Максім Танк. Мы ганарымся, што гэты псеўданім абраў ураджэнец вёскі Пількаўшчына Яўген Іванавіч Скурко. Пад псеўданімам Танк таленавітага паэта пачуў увесь свет, усеагульнае прызнанне атрымалі шматлікія зборнікі вершаў і паэм. Максім Танк – сапраўдны волат паэтычнага духу, акадэмік,  Герой Сацыялістычнай Працы, лаурэат Ленінскай прэміі, вядомы грамадскі дзеяч. За сваю працу быў узнагароджаны чатырма ордэнамі Леніна, ордэнам Кастрычніцкай Рэвалюцыі, залатым медалём “Барацьбіту за мір”, медалём Францыска Скарыны і іншымі. Чытаючы Танка,  зноў і зноў пераконваемся ў самабытнасці і непаўторнасці яго таленту,  адкрываючы для сябе новыя грані гэтага надзвычай сціплага і мудрага чалавека,  вялікага Песняра Нарачанскага краю. 

Не кожнаму куточку нашай Бацькаўшчыны ёсць магчымасць пахваліцца такім суквеццем талентаў. Мядзельскай зямлі пашанцавала. А яшчэ хочацца спадзявацца,  што Нарачанскі край стане калыскай новага пакалення таленавітых,  творчых, улюбёных у сваю справу нашчадкаў.

Сёння мы ўзгадалі толькі невялікую кагорту людзей, якія ўславілі наш  край сваімі творчымі набыткамі. А ёсць жа яшчэ навукоўцы, партыйныя і дзяржаўныя дзеячы, асветнікі, дзеячы культуры, настаўнікі, урачы і шчырыя працаўнікі, якія сваёй штодзённай мірнай працай услаўляюць нашу малую радзіму. Каб больш пра іх даведацца раім пачытаць кнігу Ігара Пракаповіча “Край беларускага сэрца - Мядзельшчыны”, якую дарэчы можна будзе набыць і атрымаць аўтограф аўтара 24 красавіка ў час правядзення сходу актыва раёна па падвядзенню вынікаў работы за 2017 год. Кошт кнігі 55 рублёў. Запрашаем усіх жадаючых на сустрэчу з гісторыяй роднага краю!
